
Kirish. Taʼlim sohasi boshqa barcha sohalar singari globallashuv jarayonini boshdan 

kechirmoqda. Bugungi kunda butun dunyo taʼlim jarayonida yangi atamalar va terminlar 

muloqotga olib kirilmoqda. Soʻnggi yillarda kompetensiya , kompetensiyaviy yondashuv , 

kompetentlik singari soʻzlar nafaqat pedagogika va metodika, balki boshqa sohalarda ham keng 

qoʻllanilmoqda.Kompetentsiyaviy yondashuvga asoslangan taʼlim – bu oʻquvchilarda 

egallangan bilim, koʻnikma va malakalarni oʻz shaxsiy, kasbiy va ijtimoiy faoliyatlarida amaliy 

qoʻllay olish nuqtai nazaridan beriladigan taʼlimdir. Kompetensiyaviy yondashuvga asoslangan 

taʼlimdan maqsad esa oʻquvchilarni keng qamrovli fikr-mulohaza yuritadigan va nutqiy 

muloqotga kirisha oladigan barkamol shaxs qilib yetishtirishdir. 

Mavzuga doir adabiyotlar tahlili. Taʼlim oluvchilarning kommunikativ 

kompetensiyasini rivojlantirish muammosi N.N.Dolovova, Ya.V.Taraskina, O.I.Xalupo, 

I.V.Аlexina, R.S.Аrefev, T.P.Popova, S.А.Strokova ilmiy tadqiqotlarida yoritib berilgan. 

Tadqiqotchilardan N.Chomskiy, I.L.Bim, R.Bell, V.M.Vyatutnev, А.А.Zimnyaya, V.G.Kostomarov, 

O.D.Mitrofanova, M.Biram, V.L.Skalkin, D.Slobin, А.D.Shvitser kabilar kommunikativ yondashuv 

asosida kommunikativ kompetensiyani rivojlantirish boʻyicha fikrlarni bayon qilganlar.  

Chet tillar oʻqitish metodikasi tadqiqotchilaridan I.L.Bim, N.B.Ishxanyan, M.R.Koreneva, 

V.V.Krasnih, V.V.Safonova, V.L.Skalkin, M.А.Suvorova, M.Kanale va M.Sveynlar kommunikativ 

kompetensiya atamasining tarifi boʻyicha turlicha fikr va mulohazalar bayon etganlar. 

Tahlil va natijalar. Tadqiqotlarda “kompetensiya” tushunchasi u yoki bu kasb egasiga 

zarur boʻlgan qonuniyat, tamoyil, talab va qoidalar, burch, vazifa hamda majburiyat hamda 

meʼyorlar yigʻindisi degan maʼnolarni anglatib, “samaradorlik”, “moslashuvchanlik”, 

“muvaffaqiyatlilik”, “tushunuvchanlik”, “natijalilik”, “uquvlilik”, “xossa”, “xususiyat”, “sifat” va 

“miqdor” kabi tushunchalar asosida ham tavsiflanmoqda[1] 

Bugungi kunda kompetensiya va kompetentlik tushunchasi mamlakatimiz, MDH va xorij 

mamlakatlari olimlari tomonidan oʻrganib kelinmoqda. “Kompetensiya” va “kompetentlik” 

tushunchalari mazmunan bir xil maqsadga qaratilsa ham , mohiyatan bir-biridan farq qiladigan 

tushunchalar hisoblanadi. Аmaldagi metodik adabiyotlarning tahlili “kompetensiya” va 

“kompetentlik” tushunchalarining maʼnoviy doiralari chegaralab qoʻyilganligidan dalolat 

beradi. Shu boisdan ularning talqinlari hajman, tarkibiga koʻra, maʼno va mantiq nuqtai 

nazardan turli-tumandir. Kompetensiya tushunchasi shaxsga nisbatan umumiylik kasb etsa, 

kompetentlik individuallik xarakteriga egadir. Kompetentlikning asosiy mezoni mahsuldor 

faoliyat, raqobatbardosh kadrlar tayyorlash natijasi bilan belgilanadi. 

Kompetensiya va kompetentlik soʻzlari oʻzaro aloqador boʻlganini yuqorida koʻrdik, 

xuddi shu kabi, nutqiy muloqot kompetensiyasi atamasi ham nutqiy kompetentlik atamasi bilan 

yonma-yon keladi.Nutqiy kompetentlik deganda, asli oʻzlashtirilgan bilimning mukammal va 

yetuk ifodasi sifatida qarash mumkin. Yaʼni: 

a) oʻquvchilarning mustaqil fikrlay olishi; 

b) oʻz fikrini ingliz tilida ravon, tushunarli, aniq va loʻnda ifodalay olishi; 

s) adabiy tilda soʻzlash; 

d) yozma nutq savodxonligini yaxshi oʻzlashtirgan holda imloviy, ishoraviy va uslubiy 

xatolarsiz yoza olish; 

e) xorijiy tillarni bilish va hokazo 

https://doi.org/10.47390/SP1342V3I11Y2023N62

Chet tili oʻqitishda taʼlim oluvchilarning kommunikativ kompetensiyasini shakllantirish 

asosiy masalalardan biri hisoblanadi. Mazkur kompetensiya nutqiy muloqot kompetensiyasi 

deb ham ataladi.Nutqiy muloqot kompetensiyasini rivojlantirish hamon dolzarb masala boʻlib 

kelmoqda. Chunki yaxshi nutq va samarali nutqiy muloqot kishilar amalga oshiradigan 

faoliyatlar ichida yetakchi oʻrinda turadigan, insondagi eng muhim ehtiyojni, yaʼni jamiyatda 

yashash va oʻzini shaxs deb hisoblash bilan bogʻliq ehtiyojni qondiradigan vositadir. 

Kommunikativ kompetensiya atamasi ilk bor 1966-yilda tilshunos va sotsiolingvist olim 

D.Haymes tomonidan taklif qilingan.[2]  

Kommunikativ kompetensiya atamasiga oʻrganilayotgan chet til boʻyicha egallangan 

bilim, koʻnikma va malakalarni ogʻzaki muloqot jarayonida qoʻllash qobiliyati, degan 

mazmunda taʼrif berilgan [3]. Taʼlimning barcha bosqichlarida chet tilini oʻqitishning asosiy 

maqsadi taʼlim oluvchilarning koʻp madaniyatli dunyoda kundalik, ilmiy va kasbga oid 

sohalarda faoliyat olib borishi uchun chet tilida kommunikativ kompetensiyasini 

shakllantirishdan iborat. Ushbu atama tarkibidagi asosiy tushunchani ifodalovchi 

“competence” soʻzi dastlab N.Chomskiy tomonidan “grammatik kompetensiya”, yaʼni 

gapiruvchi va tinglovchining til haqidagi bilimi, degan maʼnoda qoʻllanilgan [4].  

Tadqiqotchi olim D.Xayms bolaning til haqidagi bilimi — grammatikani oʻzlashtirish 

jarayonida undan toʻgʻri foydalanishni, qachon, qayerda, kimga, qay tarzda va nima haqida 

gapirish maqbulligini oʻrganish orqali kommunikativ kompetentligini takomillashtirib boradi, 

deya kommunikativ kompetensiya atamasining muallifiga aylandi [5].  

Ingliz tili oʻqitish boʻyicha belgilangan davlat taʼlim standartida chet tili kommunikativ 

kompetensiyasi — oʻrganilayotgan chet tili boʻyicha egallagan bilim, koʻnikma va malakalarni 

muloqot jarayonida qoʻllash qobiliyatidir deb taʼrif berilgan.Kommunikativ kompetensiya 

tushunchasini oʻz tadqiqotlariga asos qilib olgan bir necha olimlar fikrini oʻrganib, ularning 

mazkur atamaga bergan taʼriflarini umumlashtirdik. 

1-jadval. Kommunikativ kompetensiya haqida olimlarning fikrlari: 

 

•kommunikativ kompetentsiya - bu “muayyan  dastur tomonidan belgilangan 
ingliz tilida so‘zlashuvchilar bilan shaxslararo va madaniyatlararo muloqotni 
amalga oshirish qobiliyati va unga tayyorligidir

I.L.Bim

•kommunikativ kompetentsiya - muloqot uchun zarur bo‘lgan bilim va 
ko‘nikmalar tizimidir

M.Keneyl va 
M.Sveyn

•kommunikativ kompetentsiya o‘zaro bog‘liq ikkita komponentni o‘z ichiga 
oladi: "kommunikativ kompetentsiya" va "lingvistik kompetentsiya". Bunday 
holda, birinchisi ikkinchisini aniqlaydi

L.L.Fedorova

•kommunikativ kompetentsiyani ingliz tilida muloqot qilish istagi va qiziqishi 
bilan boshlanadi deb hisoblaydi. P.V.Siyosev

•kommunikativ kompetentsiyaning tarkibiy qismi sifatida sotsiolingvistik, 
nutqiy, diskursiv va grammatik kompetentsiyalarni ajratib beradi, 
kommunikativ kompetentsiyaning ta'lim modelini yaratadi

M.Savingon

1990- yilning boshlarida Yevropa Kengashi chet tilni oʻzlashtirishda amaliy maqsad 

sifatida tildagi nutq faoliyatining barcha turlarini oʻzlashtirishni oʻz ichiga oladi va uni yetakchi 

sifatida belgilaydi. Umuman olganda, ingliz tilini oʻqitishning maqsadi kommunikativ mahorat 

yoki kompetensiyada amalga oshiriladi. Chet tillarni bilish boʻyicha Yevropaning umumiy 

kompetensiyasi oʻquvchilarning quyidagi kompetensiyalarni oʻzlashtirishi orqali amalga 

oshiriladi: lingvistik, sotsiolingvistik, diskursiv, strategik, ijtimoiy-madaniy va ijtimoiy [10]. 

Shunday qilib, Yevropa Kengashi chet tilni bilish darajasini ishlab chiqishda sotsiolingvistik 

kompetentsiyani kommunikativ kompetensiya tarkibiga kirishini taʼkidlaydi. 

2003 yilda Yevropa Kengashi tillarga oid CEFR dasturini ishlab chiqdi, unda umumiy va 

kommunikativ til kompetensiyalarni alohida qayd etib oʻtdilar. Kommunikativ til 

kompetensiyasi lingvistik, sotsiolingvistik va pragmatik tarkibiy qismlardan iboratligi qayd 

etib oʻtildi. Tegishli adabiyotlar tahlili yordamida Kommunikativ kompetensiyaning tarkibiy 

qismlari jadval koʻrinishiga keltirildi.2-jadval. Kommunikativ kompetensiya turlari va ularning 

tarkibiy qismlari. 

 Oʻzbekiston Respublikasining chet tili oʻqitish toʻgʻrisidagi davlat taʼlim standartida 

lingvistik kompetensiya til materiali haqida bilimlar va nutq faoliyati turlari boʻyicha 

koʻnikmalarni egallashni nazarda tutadi deya taʼriflangan. Lingvistik kompetensiya til materiali 

va nutq faoliyati turlaridan tarkib topadi.Til materiali oʻz ichiga fonetika, leksika va 

grammatikani olsa, nutq faoliyati turlari tarkibiga oʻqish,tinglab tushunish ,yozish va gapirish 

koʻnikmalari kiradi. 

Chet tili oʻqitish davlat taʼlim standartida sotsiolingvistik kompetensiya soʻzlovchining 

biror-bir nutqiy vaziyat, kommunikativ maqsad va xohish-istagidan kelib chiqqan holda kerakli 

lingvistik shakl, ifoda usulini tanlash imkonini yaratadi deb taʼriflanadi. Sotsiolingvistik 

kompetensiya ijtimoiy-madaniy kompetensiyani oʻz ichiga olib, autentik nutqning milliy 

xususiyatlarini: oʻzi yashayotgan mamlakatning urf-odatlari, qadriyatlari, marosimlari va 

boshqa milliy-madaniy xususiyatlarni bilish hamda tili oʻrganilayotgan mamlakat bilan 

taqqoslagan holda taqdim eta olish qobiliyatini koʻzda tutadi. 

Sotsiolingvistik kompetensiya – axborot sohibini shakllantirishning asosiy koʻrsatkichi 

boʻlib, u shaxsning oʻrganilayotgan tildan kommunikativ faoliyat meʼyorlari, oʻzga 

lingvoetnomadaniy qadriyatlar va oʻzga til dunyosining milliy manzarasiga uygʻun tarzda 

foydalana olish kompetentligini nazarda tutadi.[11] 

Kommunikativ kompetensiya tarkibiga kiritilgan keyingi subkomponent,pragmatik 

kompetensiya, oʻrganilayotgan chet tilida kommunikativ vaziyatda tushunmovchiliklar paydo 

boʻlganda takroran soʻrash, uzr soʻrash va hokazolar orqali murakkab vaziyatlardan chiqib keta 

olish qobiliyatini nazarda tutadi. Pragmatik kompetensiya atamasi ilk bor 1983-yilda 

sotsiolingvist olim J.Tomas tomonidan taklif qilinadi va u pragmatik kompetensiyaga – tilni 

tildan foydalaniladigan vaziyatda tushuna olish hamda muayyan maqsad erishish uchun tildan 

samarali foydalanish qobilyati deya taʼriflaydi. [12] Koʻplab ilmiy adabiyotlarda diskurs 

kompetensiyasi pragmatik kompetensiya tarkibiga kiritildi. Mazkur kompetensiya ogʻzaki yoki 

yozma nutqda fikrlarni tegishli til vositalari orqali ifodalashni nazarda tutadi. Diskurs 

kompetensiyasi ogʻzaki yoki yozma nutqdagi izchillikni taʼminlashda lingvistik signallarni 

tushunish va interpretatsiya qilish koʻnikmalarini nazarda tutadi[13]. 

Xulosa va takliflar. Umumiy qilib aytadigan boʻlsak, taʼlim jarayonida, xususan chet tili 

oʻqitish jarayonlarida taʼlim oluvchilarning kommunikativ kompetensiyalarini shakllantirish 

muhim omillardan biri hisoblanadi. Chet tilini oʻrganishdan asosiy maqsad koʻp millatli bugungi 

dunyoda xorij davlatlari va xalqlari bilan doʻstlik hamda hamkorlik aloqalarini yoʻlga 

qoʻyishdir.Bu jarayonlarni muvaffaqiyatli olib borish albatta bugun butun dunyo tili 

hisoblangan ingliz tilida muloqot kompetensiyalarini shakllantirmasdan amalga oshirib 

boʻlmaydi. Mazkur jarayonni muvaffaqiyatli amalga oshirish uchun chet tili mutaxassislari 

boʻlib yetishuvchi oliy taʼlim muassasasi talabalari darsliklari hamda maktab oʻqituvchilari 

oʻquv qoʻllanmalariga kommunikativ kompetensiya nima?, uning tarkibiy qismlar va taʼlim 

oluvchilarda chet tili boʻyicha kommunikativ kompetensiyalarni shakllantirish bosqichlari 

boʻyicha batafsil maʼlumotlar keltirish, taklif va tavsiyalar berish maqsadga muvofiq deb 

oʻylayman. 

